
Sülh razılaşması Cənubi Qafqazda 
sabitliyin və inkişafın əsas şərtidir 

(əvvəli 1-ci səhifədə)
Prezident İlham Əliyev adı çəkilən 

müsahibənin əvvəlində müxbirin 
Ermənistanla hazırkı vəziyyət barədə 
sualına cavabında müharibədən 
ötən bir ildən çox bir müddət ərzində 
Rusiya sülhməramlı qüvvələrinin 
məsuliyyət daşıdığı ərazinin 
Ermənistan-Azərbaycan sərhədi ilə 
müqayisədə daha çox sabit olduğunu 
bildirib. Dövlətimizin başçısı sərhəddə 
törədilən təxribatların, toqquşmaların 
səbəbini isə haqlı olaraq Ermənistanın 
qisas almaq cəhdlərindən vaz 
keçməməsi ilə əlaqələndirib: “İkinci 
Qarabağ müharibəsində məğlubiyyət 
onlar üçün çox ağrılı oldu. Bu 
məğlubiyyət demək olar ki, onların 
otuz ildir davam edən “yenilməz ordu-
su”, “gücü”, “əsgər və komandirlərinin 
cəsarəti” haqqında müharibə 
təbliğatını və ideoloji zəminini dar-
madağın etdi. 44 gün davam edən 
müharibə zamanı Ermənistan ordu-
su tamamilə məhv edildi və onlar 
ötən il noyabrın 10-da kapitulyasiya 
aktına imza atmaq məcburiyyətində 
qalaraq bizim 44 günlük müharibədə 
geri almadığımız əraziləri geri qay-
tarmağa razılıq bildirdilər. Buna görə 
də Ermənistan cəmiyyətində, siyasi 
spektrində revanşizm əlamətləri 
görünür. Buna görə də Rusiya 
sülhməramlılarının xidmət etdiyi 
ərazidə buna imkanın olmadığını dərk 
edərək onlar dövlət sərhədində hərbi 
təxribatlar törətməyə cəhd göstərirlər”.

Dövlətimizin başçısı müsahibədə 
vurğulayıb ki, Ermənistanın son vaxt-
lar törətdiyi təxribatlar həm də məlum 
ərazidə dövlət sərhədinin təyin olun-
maması ilə bağlı idi. Belə ki, ötən əsrin 
90-cı illərinin əvvəlində hər iki ölkənin 
müstəqilliyinin bərpasından dərhal 
sonra Azərbaycanın həmin hissəsi 
Ermənistanın işğalınıa məruz qaldı. 
Buna görə həm fiziki, həm də siyasi 
olaraq sərhədlərin demarkasiya və 
delimitasiyası reallaşmadı. Beləliklə, 
keçən ilin noyabrında İkinci Qara-
bağ müharibəsi başa çatanda həmin 
yerlərin uca dağlarla əhatələnməsi və 
qarlı olması orada möhkəmlənməyə 
imkan vermədi. Bu ilin may ayında isə 
qar əriməyə başlayanda Azərbaycan 
Ordusu dövlət sərhədinə tərəf hərəkət 
etdi və mövcud sərhədin haradan 
keçməsi ilə bağlı müəyyən anlayışa 
əsasən, dövlət sərhədində mövqe 
tutdu. Bundan sonra Ermənistan 
Azərbaycanın hər hansı bir səbəb 
olmadan ərazisinə müdaxilə etməsi 
ilə bağlı iddialar irəli sürməyə başla-
dı. Beləliklə, Azərbaycan Ordusu öz 
ərazimiz sayılan hissədə dayandı. 

Prezident İlham Əliyev 
müsahibədə, həmçinin Qarabağ 
müharibəsinin bitməsindən dərhal 
sonra Ermənistana sərhədlərin demar-
kasiyası üzərində işləməyə başla-
mağın, delimitasiya üzrə birgə işçi 
qrupu yaratmağın və ərazidə bütün 
mübahisələri masa üzərində aydın-
laşdırmağın təklif edildiyini, lakin bu 
ölkənin vurğulanan məsələlərə laqeyd 
münasibət bəslədiyini diqqətə çatdırıb. 

Prezident İlham Əliyev daha sonra de-
yib: “Müharibə bitəndən sonra bir ildən 
çox müddətdə Ermənistan tərəfindən 
dövlət sərhədində hərbi təxribatlar 
törətmək üçün bir neçə cəhd edilib. 
Onların hamısı uğursuz oldu. Bütün 
bu səylər nəticəsində onlar öz hərbi 
mövqelərini itirdi və Azərbaycan dövlət 
sərhədində mövqelərini gücləndirdi. 
Eyni hal keçən ay baş verdi. O zaman 
onlar bilərəkdən Azərbaycan Ordu-
suna qarşı qəsdən təxribat törətdilər 
və bu, bir neçə gün davam etdi. İlk 
günlər ərzində atəş açılmırdı, çünki 
Azərbaycan əsgərləri həmin ərazinin 
onlara aid olmadığını və getməli 
olduqlarını onlara başa saldı və onlar 
da getdilər. Lakin bizə qarşı artilleriya 
hücumlarına başladılar. Bizdə bir neçə 
nəfər həlak oldu və yaralandı. İndi 
vəziyyət sabitdir. Biz özümüz heç nə 
planlaşdırmamışdıq, əks halda, biz 
dayanmazdıq... Ermənistanın istənilən 
yerdə bizi dayandırmaq üçün hərbi ba-
carığı yoxdur. Bizim belə planlarımız 
yoxdur və buna görə də biz dayandıq”.

Tarixi qələbəmizdən sonra 
dövlətimizin başçısının müsahibədə 
vurğuladığı kimi, Azərbaycan daim 
sabitliyin, proqnozlaşdırmanın 
tərəfində dayandığını bəyan edib, 
Ermənistan tərəfindən istənilən revan-
şizm cəhdləri riskinin sıfır səviyyədə 
olmasını istəyib. Buna görə ölkəmiz 
ötən müddətdə işğalçının bütün 
manevrlərini, yenidən qruplaşmalarını 
və Azərbaycana təhlükəli ola biləcək 
hərbi potensial yaratmaq üçün bütün 
cəhdlərini çox yaxından izləyib. Bunun 
baş verdiyi təqdirdə isə, təhlükənin 
dərhal aradan qaldırılacağını xüsusi 
vurğulayıb. 

Prezident İlham Əliyevin sözləri 
ilə desək, beynəlxalq oyunçular 
da Azərbaycanın bu mövqeyindən 
xəbərdardırlar. Amma ölkəmiz bu 
məsələdə müsbət dinamika görərsə, 
əlbəttə ki, bundan yararlanılacaq və 
sülhün gücləndirilməsinə öz töhfəsini 
verəcək. 

Müsahibədə müxbirin dövlətimizin 
başçısına verdiyi “Sizcə Ermənistanla, 
sadəcə, atəşkəs deyil, real sülh sazişi 
haqqında nə zaman danışmaq olar?” 
sualına cavabdan əvvəl bir məqama 
toxunmaq istərdik. Belə ki, Azərbaycan 
uzun illər ərzində Ermənistanın 
ədalətsiz mövqeyinin dəyişməsi, 
münaqişənin sülh yolu ilə aradan qal-
dırılması üçün səylər göstərsə də, real 
nəticə görünmədi, düşmən işğalçılıq 
yolundan dönmədi. Son illərdə isə 
düşmən ölkənin rəsmiləri tərəfindən 
yeni ərazilərimizi tutmaq iddiaları 
açıq şəkildə dilə gətirildi, 2019-cu ildə 
baş nazir Nikol Paşinyanın “Qarabağ 
Ermənistandır və nöqtə” kimi təxribat 
xarakterli bəyanatları aparılan danışıq-
lar prosesinə ciddi zərbə vurdu.

Azərbaycan isə haqq-ədalət 
yolunda inamla irəlilədi, beynəlxalq 
güclərin respublikamıza qarşı 
ikili standartlarından heç də ruh-
dan düşmədi, Ermənistanın işğal 
siyasətini, təxribatlarını ifşa etməkdən 
çəkinmədi, beynəlxalq birliyi qəsbkarın 

faşizm mahiyyəti barədə vaxtaşırı 
məlumatlandırdı. 

Yeri gəlmişkən, burada bir 
məsələni də xatırlatmaq yerinə 
düşərdi. Vətən müharibəsi ərəfəsində 
Ermənistanın Azərbaycana qarşı 
yeni müharibəyə başlayacağı heç 
kimə sirr deyildi. Çünki düşmən bunu 
cəzasızlıq mühitindən yararlanıb, 
əgər belə demək mümkündürsə, 
dünyaya bəyan etməkdən çəkinmirdi. 
 Prezident İlham Əliyev isə çıxışların-
da, sammitlərdə, debatlarda tarixi və 
hüquqi arqumentlərə əsaslanaraq, 
Ermənistanın mövqeyini darma-
dağın edir, işğalçının danışıqların 
mahiyyətini və formatını məhv etməsi 
məsələsini diqqətə çatdırır və Nikol 
Paşinyanı dünya ictimaiyyətinin gözü 
qarşısında məğlubiyyətə uğradırdı. 
Məsələn, dövlətimizin başçısı İkin-
ci Qarabağ savaşına bir neçə gün 
qalmış, sentyabrın 24-də BMT Baş 
Assambleyasının 75-ci sessiyasında 
beynəlxalq ictimaiyyəti Ermənistanın 
yeni müharibəyə hazırlaşması barədə 
xəbərdar etdi və bunun qarşısını alma-
ğa çağırdı. Beynəlxalq birliyin susqun-
luğundan daha da ürəklənən işğalçı 
Ermənistan isə yenə də dayanmadı 
və sentyabrın 27-də qoşunların təmas 
xəttində daha genişmiqyaslı təxribata 
əl atdı. Lakin bu, qəsbkar ölkənin 
darmadağın olması və kapitulyasiyası 
ilə nəticələndi.

Prezident İlham Əliyev yuxarı-
da qeyd edilən suala cavabında da 
bu məqama toxunub. Dövlətimizin 
başçısı deyib: “İkinci Qarabağ 
müharibəsindən əvvəl Ermənistanın 
baş naziri açıq şəkildə bildirirdi ki, 
“Qarabağ Ermənistandır və nöqtə”. Bu 

bəyanat, əslində, danışıqlar prosesini 
məhv etdi və onların keçən il yaşadığı 
acı məğlubiyyətin elementlərindən 
biri idi. Lakin indi Ermənistanın sanki 
bu məsələ ilə bağlı heç bir mövqeyi 
yoxdur. Biz çox açıq şəkildə deyirik 
ki, dərhal Ermənistanla hərtərəfli 
sülh razılaşması üzərində danışıqla-
ra başlamaq istəyirik... Bu, atəşkəs 
razılaşması yox, tam sülh razılaşması 
olacaq. Lakin ümid edirəm ki, yəqin 
Avropa tərəfdaşları Ermənistanı bu 
mövqeyinin gələcəyinin olmamasına 
inandıra biləcəklər. Hesab edirəm ki, 
Azərbaycanla sülh razılaşması olmaz-
sa, onlar gələcəkdə yenə də əziyyət 
çəkə bilərlər”.

Bəli, Prezident İlham Əliyev 
müharibədən dərhal sonra 
Azərbaycanın Ermənistanla sülh 
danışıqlarına və sülh razılaşması 
üzərində işləməyə başlamağa hazır 
olması barədə dəfələrlə açıq bəyanat 
verib. Lakin indiyədək Ermənistan 
rəhbərliyindən heç bir müsbət cavab 
verilməyib. 

Deməli, rəsmi İrəvan bu sus-
qunluqla sülh məramında olma-
dığını göstərib. Çünki imzalandığı 
təqdirdə sülh razılaşmasının əsas 
müddəalarından biri də hər iki ölkənin 
ərazi bütövlüyünün qarşılıqlı tanınması 
olacaq. Ermənistan isə Azərbaycanın 
ərazi bütövlüyünü tanımaq istəməyib. 
Halbuki bütün dünya Azərbaycanın 
ərazi bütövlüyünü və Qarabağı 
Azərbaycanın ayrılmaz hissəsi kimi 
tanıyır. Ermənistan isə indiyədək nə 
ərazi bütövlüyünü tanıdığını, nə də 
tanımadığını söyləyir.

Vaqif BAYRAMOV,  
“Xalq qəzeti”

P rezident İlham Əliyevin Avropa İttifaqının Şərq Tərəfdaşlığı 
Proqramının VI Sammitində iştirak etmək üçün Belçika Krallığının 
paytaxtı Brüsselə işgüzar səfəri çərçivəsində keçirdiyi səmərəli 

görüşlər Azərbaycanın haqlı mövqeyinin ifadəsi ilə yanaşı, həm də aktuallığı 
ilə diqqət çəkdi. Bu, Avropa İttifaqı (Aİ) Şurasının Prezidenti Şarl Mişelin 
Brüsseldə Prezident İlham Əliyev və baş nazir Nikol Paşinyan ilə keçirilmiş 
üçtərəfli görüşün nəticəsinə dair Bəyanatında da öz ifadəsini tapdı.

Azərbaycan Prezidenti sülhə, sabitliyə 
sadiqliyini dünyaya nümayiş etdirdi
Xatırladım ki, həmin bəyanatda Aİ 

Şurasının Prezidenti tərəfindən Ermənistan-
Azərbaycan münaqişəsinin aradan 
qaldırılmasına, Cənubi Qafqazda sülhün 
bərqərar olunması üçün iki ölkə arasında 
hərtərəfli sülh müqaviləsinin imzalanmasına 
çağırış edilməsi, 2020-ci il 10 noyabr,   
2021-ci il 11 yanvar və 26 noyabr 
görüşlərindən irəli gələn öhdəliklərin 
yerinə yetirilməsinin zəruriliyinin diqqətə 
çatdırılması ölkəmizin haqlı mövqeyinin bir 
daha təsdiqləndiyindən xəbər verir.

Ümumiyyətlə, Aİ Şurasının Prezidentinin 
Bəyanatında səsləndirilən müddəalar 
Azərbaycanın ədalətli mövqeyi ilə üst-üstə 
düşür. Ölkəmiz öz üzərinə düşən nəzərdə 
tutulan öhdəlikləri vaxtında və uğurla yerinə 
yetirir. Amma Ermənistanda yaşanan siyasi 
böhran, habelə özünü qabarıq büruzə verən 
revanşizm meyilləri bu dövlətin müharibədən 
ötən müddətdə sülh, barış addımları 
atmasını əngəlləyir.

Bu fikirləri Milli Məclisin deputatı, YAP 
İdarə Heyətinin üzvü Rəşad Mahmudov 
söyləyib.

Rəşad Mahmudov Bəyanatda ölkəmiz 
üçün bir sıra önəmli məsələlərin yer 
almasına və bu sırada itkin düşmüş şəxslər 
mövzusunun qabardılmasına toxunarkən, 
münaqişə dövründə yüzlərlə soydaşımızın 
taleyindən hələ də xəbərsiz-ətərsiz 
olduğumuzu xatırladıb.

Bəyanatda humanitar minatəmizləmə 
səylərinə dəstək göstərilməsi tədbirlərinə, 
işğaldan azad olunan ərazilərdə 
reallaşdırılan reabilitasiya və rekonstruksiya 
işlərinə, habelə Aİ tərəfindən sərhədlərin 
demarkasiyası və delimitasiyasına 
məşvərətçi statusda dəstəyin ifadə olunması 
zəruriliyi də fikrimcə, Brüssel görüşlərində 
Azərbaycan diplomatiyasının növbəti 
qələbəsi, eyni zamanda, Prezident İlham 
Əliyevin qətiyyətli, prinsipial mövqeyinin 
məntiqi nəticəsidir.

Deputat, həmçinin Brüsseldə Prezident 
İlham Əliyev ilə NATO-nun Baş katibi Yens 
Stoltenberqin birgə mətbuat konfransında 
və bu təşkilatın Şimali Atlantika Şurasının 
iclasında toxunulan məsələlərə münasibət 
bildirərkən deyib: “NATO və Azərbaycan 
arasında əməkdaşlığa tərəflər hər zaman 
xüsusi diqqət yetirib. Prezident İlham Əliyev 
ilə NATO-nun Baş katibi Yens Stoltenberqin 
Brüsseldə Alyansın mənzil-qərargahında 
keçirilən birgə mətbuat konfransında da bu 
barədə ətraflı bəhs edilib, tərəfdaşlıqda daim 
dialoq və qarşılıqlı anlaşmaya, dinamizmə 
üstünlük verildiyi xatırladılıb. Bacarıqların 
inkişafından tutmuş enerji təhlükəsizliyinə 
qədər olan bütün sahələrdə uğurlu nəticələr 
əldə edildiyi vurğulanıb. Münasibətlərin 
dərinləşməsində Azərbaycanın NATO-nun 
Əfqanıstandakı sabiq missiyasına mühüm 
töhfələr verməsi əsas rol oynayıb. Təbii ki, 
respublikamızın NATO ilə münasibətlərində 
bu və digər fəaliyyət istiqamətləri 
Azərbaycanın NATO-nun etibarlı tərəfdaşı 
olduğunu sübuta yetirib.

Elə bütün bu məqamların qısa xülasəsi 
də ölkəmizin hər zaman sülhün, sabitliyin 
tərəfində dayanmasından xəbər verir. 
Azərbaycan hazırda Cənubi Qafqazda 
yaşanan postmüharibə vəziyyətində də bu 
mövqeyə sadiqlik nümayiş etdirir, bölgənin 
əmin-amanlıq mühitinin canlandırılmasına 
səylərini əsirgəmir, regionda hər hansı yeni 
müharibə risklərinin minimuma endirilməsinə 
prioritet istiqamət kimi yanaşır. Regionda 
yol kommunikasiyalarının açılması, 
Ermənistanla fəal dialoqun qurulması və 
yeni qonşuluq münasibətlərinin yaranması 
istiqamətində göstərilən səylər bunun bariz 
ifadəsidir. Burada diqqətçəkən məqam 
həm də odur ki, Azərbaycan sülhə yönələn 
bu əməkdaşlıq missiyasını açıq və aydın 
şəkildə gerçəkləşdirir. Bu, həm də ölkəmizin 
yürütdüyü siyasətin humanizmindən, sülh 
və sabitliyin rifahı, inkişafı şərtləndirdiyi 
qənaətinə əminliyi ifadəsindən irəli gəlir. 
Ancaq bu məsələdə üzləşilən problemlərin 
həllinə Ermənistan tərəfindən indiyədək xoş 
məram nümayiş etdirilmir. Əgər bundan 
sonra Azərbaycan ərazisinin 20 faizini uzun 
illər işğal altında saxlayan və ötən il Vətən 
müharibəsində acı məğlubiyyətdən sonra 
kapitulyasiya aktını imzalamağa məcbur olan 
Ermənistan təklif edilən sülh razılaşmasına 
qoşularsa, həm bölgədə düşmənçiliyə son 
qoyular, həm də regionun həyatında inkişaf, 
tərəqqi aydın nəzərə çarpar”.

Rəşad Mahmudovun sözlərinə görə, 
İkinci Qarabağ müharibəsindən ötən bir 
il ərzində üçtərəfli Bəyanatda nəzərdə 
tutulan müddəaların sırasında önəmli yer 
tutan Zəngəzur dəhlizinin reallaşmasına 
Azərbaycan prioritet istiqamət kimi  
yanaşıb. Prezident İlham Əliyev  
NATO-nun mənzil-qərargahında keçirilən 
birgə mətbuat konfransında bununla 
bağlı mövcud vəziyyəti dəqiq ifadə edib: 
“Zəngəzur dəhlizi ilə bağlı demək istərdim 
ki, regionda bu kommunikasiyaların 
açılması təklifi ötən il noyabrın 10-da 
Rusiya Prezidenti, Ermənistanın baş naziri 
və mənim tərəfimdən imzalanmış üçtərəfli 
Bəyannamədə öz əksini tapıb. Beləliklə, 
bütün lazımi şəraiti təmin etmək Ermənistan 
üçün bir növ öhdəlikdir. Baxmayaraq ki, 
bir ildən çox vaxt ərzində irəliləmək asan 
olmayıb, bu mərhələdə biz Azərbaycandan 
Ermənistan vasitəsilə Naxçıvan Muxtar 
Respublikasına dəmir yolu əlaqəsinin 
tikintisi ilə bağlı razılıq, həmçinin magistral 
yol inşasına dair razılıq əldə etmişik. 
Lakin magistral yolun dəqiq marşrutu 
hələ ki, müəyyən olunmayıb. Bu, gələcək 
müzakirələrin mövzusudur...”.

Deputat açıqlamasının sonunda 
dövlətimizin başçısı İlham Əliyevin Brüsseldə 
Aİ-nin Şərq Tərəfdaşlığının VI Sammitindəki 
çıxışında adıçəkilən təşkilatın sədri Şarl 
Mişelin Ermənistanla Azərbaycan arasında 
münasibətlərin normallaşmasına verdiyi 
töhfəni yüksək dəyərləndirərək, onun 
təşəbbüsü ilə Azərbaycan Prezidenti və 
Ermənistanın baş naziri arasında 5 saata 
yaxın davam edən müzakirələrin konstruktiv 
mühitdə keçdiyini, iki ölkə arasında 
münasibətlərin normallaşması, sərhədlərin 
delimitasiyası və demarkasiyası, nəqliyyat 
infrastrukturunun, xüsusilə də dəmir yolu 
xəttinin çəkilməsi kimi məsələlərin müzakirə 
olunduğunu, danışıqların nəticə etibarilə 
səmərəli və praqmatik keçdiyini xüsusi 
qeyd edib. Dövlətimizin başçısı yaranmış 
fürsətdən istifadə edərək regionda davamlı 
sülhün təmin olunması istiqamətində səylərin 
davam etdirilməsinin vacibliyini bildirib.

“Xalq qəzeti”

Nikol Paşinyan: 
Azərbaycanla razılaşmalar 
regionun simasını dəyişə bilər 
Ermənistanın baş naziri Nikol Paşinyan 
Brüsseldən qayıtdıqdan sonra hökumətin 
iclasında bildirib ki, Azərbaycan Prezidenti 
İlham Əliyev ilə dəmir yolunun tikintisi ilə 
bağlı əldə olunan razılaşmalar onların icrası 
zamanı regiondakı siyasi, iqtisadi mühiti, 
eləcə də təhlükəsizlik mühitini dəyişəcək.

Paşinyan qeyd edib ki, Prezident İlham 
Əliyevlə Brüsseldə keçirilən görüşdə Yeraşx 
- Culfa - Ordubad - Meğri - Horadiz dəmir 
yolunun tikintisi ilə bağlı razılıq əldə olunub.

“Xalq qəzeti”

“Biz müharibədə zəfər çaldıq və qalibik”
Azərbaycan Prezidenti İlham Əliyev bu günlərdə Brüsseldə 

səfərdə olarkən ölkəmizin Ermənistanla münaqişədən sonrakı 
vəziyyət ətrafında mövqeyini detallı şəkildə bildirmiş və buna 

görə istər Avropa İttifaqı, istərsə də NATO-da ciddi dəstək qazandı. 
Azərbaycan lideri 44 günlük Vətən müharibəsi, eləcə də postmünaqişə 
dövrü ilə bağlı mövqeyini İspaniyanın “El Pais" qəzetinə müsahibəsində 
geniş şərh etdi. Təbii ki, bütün bu hadisələri Azərbaycanda böyük 
maraqla izlədik və Prezidentin ədalətli və prinsipial mövqeyinin ən 
müxtəlif səviyyələrdə dəstəklənməsindən məmnun olduq.

İspaniya nəşrinə müsahibəsində 
Prezident İlham Əliyev əvvəlcə 
Ermənistanla münasibətlər 
sahəsindəki hazırkı vəziyyət 
haqqında ətraflı məlumat verərək 
bildirdi ki, müharibə bitəndən 
sonra vəziyyət nisbətən sabitdir. 
Rusiya sülhməramlı qüvvələrinin 
Qarabağdakı məsuliyyət zonasında 
da vəziyyət Ermənistan-Azərbaycan 
sərhədindəki vəziyyətlə müqayisədə 
daha çox sabitdir. Sərhəddə 
yaranan toqquşmaların səbəbi 
isə Ermənistanın qisas almaq 
cəhdlərindən vaz keçməməsidir. 
Çünki İkinci Qarabağ müharibəsində 
məğlubiyyət onlar üçün çox ağrılı 
olub. Bu məğlubiyyət onların 
otuz ildən bəri davam edən 
“yenilməz ordu”, “güc”, “əsgər və 
komandirlərinin cəsarəti” haqqında 
təbliğatını və ideoloji zəminini 
darmadağın edib. 44 gün davam 
edən müharibə zamanı Ermənistan 
ordusu tamamilə məhv edilib. Bundan 

sonra Ermənistan ötən il noyabrın 
10-da kapitulyasiya aktına imza 
atmaq məcburiyyətində qalaraq 
Azərbaycanın 44 günlük müharibədə 
geri almadığı əraziləri geri 
qaytarmağa razılıq verib. Buna görə 
də Ermənistan cəmiyyətində, siyasi 
spektrində revanşizm əlamətləri 
görünür.

Prezident haqlı olaraq bir daha 
bəyan etdi ki, Azərbaycan və 
Ermənistan arasında dövlət sərhədi 
təyin olunmayıb. Buna səbəb keçən 
əsrin 90-cı illərinin əvvəlində, hər iki 
ölkənin müstəqilliyinin bərpasından 
dərhal sonra Azərbaycanın həmin 
hissəsinin işğal olunmasıdır. Buna 
görə həm fiziki, həm də siyasi 
olaraq sərhədləri demarkasiya və 
delimitasiya etmək mümkün olmayıb. 
Müharibədən sonra Azərbaycan 
özünün tarixi sərhədlərini bərpa 
etməyə başlayıb və Azərbaycan 
Ordusu dövlət sərhədinə tərəf 
hərəkət edib. Ancaq əfsuslar olsun 

ki, Ermənistan bunu Azərbaycanın 
Ermənistan ərazisinə müdaxiləsi 
kimi təqdim etməyə başlayıb. Faktiki 
olaraq Azərbaycan öz ərazisi hesab 
etdiyi yerlərdə mövqe tutub.

Dövlət başçısı onu da qeyd etdi ki, 
Qarabağ müharibəsinin bitməsindən 
sonra Azərbaycan Ermənistana 
sərhədlərin demarkasiyası üzərində 
işləməyi, delimitasiya üzrə birgə 
işçi qrupu yaratmağı və bütün 
mübahisələri masa üzərində 
aydınlaşdırmağı təklif edib. Buna 
cavab olaraq Ermənistan bir ildən 
çoxdur ki, dövlət sərhədində hərbi 
təxribatlar törətməyə başlayıb. Lakin 
onların bütün cəhdləri uğursuz olub. 
Prezident İlham Əliyev dedi: “Biz 
sülh istəyirik, yetərincə müharibə 
oldu. Biz sabitlik, proqnozlaşdırma 
və Ermənistan tərəfindən istənilən 
revanşizm cəhdləri riskinin sıfır 
səviyyədə olmasını istəyirik. Buna 
görə biz onların bütün manevrlərini, 
yenidən qruplaşmalarını və bizə 

təhlükəli ola biləcək hərbi potensial 
yaratmaq üçün bütün cəhdlərini çox 
yaxından izləyəcəyik. Bunun baş 
verdiyini görsək, təhlükəni dərhal 
aradan qaldıracağıq və onlar bunu 
bilirlər. Beynəlxalq oyunçular da bunu 
bilirlər. Müsbət dinamika görsək, biz, 
əlbəttə ki, bundan yararlanacağıq və 
sülhün gücləndirilməsinə öz töhfəmizi 
verəcəyik”.

Azərbaycan lideri müsahibəsində 
bir daha cəsarətlə bəyan etdi ki, 
Qarabağın statusu barədə hər 
hansı müzakirəyə dönüş yoxdur, 
Dağlıq Qarabağ münaqişəsi bitib: 
“Azərbaycanın mövqeyi açıq-aydındır. 
Biz sülh istəyirik, müharibə istəmirik. 
Biz müharibədə zəfər çaldıq, biz 
qalibik. Bu reallığı nəzərə almaq 
lazımdır”.

Ona görə də Ermənistan istənilən 
düşmənçilik hərəkətindən, ərazi 
iddialarından çəkinməli və sülh sazişi 
üzərində çalışmalıdır: “İstənilən 
halda biz qonşuyuq və bizdən heç 
kim digər planetə uçası deyil. Biz 
yan-yana yaşamağı öyrənməli, 
münasibətlərin, o cümlədən insanlar 
arasında təmasların normallaşması 
üçün tədricən zəmin hazırlamalıyıq. 
Biz açıq şəkildə bəyan etmişik ki, 
buna hazırıq. Ancaq indiyədək heç bir 
müsbət siqnal gəlməyib”.

İqbal MƏMMƏDOV,  
Milli Məclisin deputatı 

